
Entrevista
per Guillaume Gratiolet

D’ont venguèt l’idèa de far una cadena

YouTube ? 

Agachi fòrça YouTube, me semblèt 

qu’èra lo biais mai interessant de 

difusar qué que siá, perqué avans de 

far de causas en occitan, ieu, fasiái 

ja de vidèos, de corts metratges. Per 

ieu, YouTube es la plataforma mai 

interessanta per postar de vidèos, es 

la que coneissi mai. I a de monde que 

son sus TikTok, Instagram, mas ieu, 

me cal èsser plan preparat quand fau 

de causas, lo dirècte es benlèu pas la 

melhora opcion.

Tecnicament, es complicat ? 

Pensi pas : per filmar, te cal juste 

un quicòm que filma ! Après depend 

de çò que vòls far, ieu sabi que soi un 

perfeccionista, doncas a cada còp, soi 

pas content de çò que fau.

Es aisit de causir los subjèctes ? 

Ai un quasèrn amb un molonàs 

d’idèas, dempuèi d’annadas. Mas entre 

l’idèa primièra e la realizacion, sovent i 

a dos ans. Es per aquò que me fau una 

lista, ensagi de ne pas tròp sortir, si que 

non, acabarai pas jamai lo projècte. 

Parli de çò que m’interèssa, o de çò 

que m’a interessat a un moment donat.

Es una òbra qu’es a l’encòp visuala e 

sonòra, e vòli que pòsca sonar plan, 

que se pòsca veire coma cal, doncas 

i a totjorn mai d’una presa per cada 

causa. Per aquela d’Halloween, èran 3 
oras d’enregistrament !

De quin material dispausas ?

Ai un micrò dirèctament religat a 

l’ordenador que s’ocupa del son, e 

doncas un logicial qu’enregistra, que 

me permet de far lo tractament, levar 

lo bruch o apondre de silenci, de causas 

aital. Per çò qu’es de l’imatge, ai dos 

projectors, un projector per far un lum 

fòrt, un autre que se vei pas per çò qu’es 

darrièr ieu. Vertat que coma m’agrada 

que siá un pauc net, es complicat de 

pas far d’investiments, dins lo lum per 

exemple. Après, i a doas camèras, un 

ordenador sonque pel montatge, un 

logicial… ne fa de material !

cossí as aprés a pausar ta votz, as fait
 de ràdio ? 

Non, mas m’agradariá ! Seriá un 

sòmi de far de doblatge en occitan. 

Amb la costuma de cada setmana 

m’enregistrar, m’ausir, apreni a mon 

biais cossí pausar la votz, alentir un 

pauc lo ritme, perque dins las primièras 

vidèos, parlavi coma dins la vida, 

fòrça aviat, aquò èra complicat pel 

monde que volián descobrir la lenga.  

Es long lo temps de preparacion ?

Aquò depend de las vidèos, çò mai 

long, tipicament, es una vidèo coma 

la d’Halloween, amb totas las bèstias 
occitanas, m’a calgut benlèu un mes 

e mièg sonque per las recèrcas : las 

illustracions, la musica, e puèi triar tot çò 

que voliái dire, crosar las informacions, 

per cas que sián contradictòrias, 

verificar… Diriái que lo temps normal 
de recèrca e d’escritura es pas mens 

d’un mes.

Tot es escrit ?

Quand comencèri, tot èra escrich, èra 

un pauc complicat, justament, de trapar 

lo natural, me pensi qu’es vengut amb 

lo temps. Sabiái pas tròp quina anava 

èsser la recepcion del monde sus mon 

trabalh, èri un pauc espaurit, e doncas 

aviái besonh d’un quadre, de pas tròp 

sortir de çò previst.

E ara ?

Ara, es diferent perque sabi çò 

que vòli dire, ai totjorn una mena 

de scenari, de causas previstas, per 

contra, sabi pas exactament quines 

mots vau emplegar. Aquò tanben 

me pren fòrça temps perqué per una 

vidèo que fa 10 o 15 minutas, i a, a cada 

còp, un desenat de presas, que cerqui 

totjorn de trapar lo melhor biais de dire.  

Gabrièu Pelisson es un amorós de las lengas que decidiguèt un brave 
jorn de lançar una cadena YouTube complètament en occitan, ont 
ensenhariá la lenga al monde e parlariá de causas e autras. nos creiretz, 

nos creiretz pas, mas aquò fonciona plan ! Sarratz-vos, parpalhonets blavets, 

que lo sèm anats encontrar : nos conta tot del sieu succès e mai nos desvela 

lo biais per far una bona vidèo en occitan.


